
Tabhair ar aird:  Is í aidhm na hacmhainne seo ná cuidiú le scoileanna a bpolasaithe féin a cheapadh. Cé go ndearnadh gach iarracht cruinneas an eolais atá tugtha a chinntiú, moltar do scoileanna dul i gcomhairle le ciorcláin atá cothrom le dáta, le reachtaíocht dhéanach nó le treoirlínte ó ghníomhaireacht ábhartha má tá ceisteanna sonracha acu faoin ábhar seo. 
Rannpháirtíocht i gComórtais, Imeachtaí agus Spreagthaí Tráchtála

Cúlra  
· Tá trí Imlitir oifigiúil (.i. Imlitreacha 23/84, 7/87 agus 38/91) eisithe ón Roinn Oideachais agus Scileanna ag údaráis scoile i ndáil le cur chun cinn agus margaíocht táirgí tráchtála trí scoileanna. Tugann na hImlitreacha dá n-aire imní an Aire faoin mbrú a bhíonn ar scoileanna ó am go chéile a bheith páirteach i margaíocht agus i gcur chun cinn táirgí tráchtála.

· Tá cuideachtaí príobháideacha i dteideal a ngnó a chur chun cinn ag teacht le cleachtais margaíochta inghlactha. Tá caighdeáin mhargaíochta a nglactar leo ann freisin, cosúil le comhlíonadh le rialacháin fógraíochta, a threoraíonn, a fháisnéisíonn agus a rialaíonn an caidreamh idir an díoltóir agus custaiméirí féideartha. Aithníonn an Roinn na híogaireachtaí a bhaineann le saincheist tionscnamh margaíochta a dhéanann ceangail idir scoileanna, daltaí agus tuismitheoirí agus gníomhaíocht tráchtála. Mar sin féin, ní bheadh sé oiriúnach cosc a chur ar thionscnaimh mhargaíochta nó urraíochta, ar choinníoll nach gcuireann a leithéid de scéimeanna brú míchuí ar thuismitheoirí i dtéarmaí caiteachas breise a éileamh orthu, go dtabharfar cosaint do leanaí ó bheith ag glacadh páirte i ngníomhaíocht tionscanta mí-oiriúnach agus go bhfuil na scéimeanna nasctha le tionscadail inmhianaithe a dhéanann freastal ar thionscnaimh náisiúnta oideachais.

· Éilítear ar údaráis scoile cinntiú, de réir mar atá cur síos air sna himlitreacha ar tagraíodh dóibh thuas, nach gcuirtear brú ar thuismitheoirí táirgí tráchtála áirithe a cheannach nó a bheith páirteach i ngníomhaíochtaí i ndáil leo. Sa chomhthéacs seo, iarrann Imlitir 38/91 go sonrach ar údaráis scoile, i ndiaidh comhairliúcháin le baill foirne, polasaithe scoile comhaontaithe a cheapadh i ndáil le tionscnaimh tráchtála. Is féidir lena leithéid de pholasaithe cabhrú le húdárais scoile gníomhú go stuama ó thaobh céimeanna a thógáil chun a chinntiú nach gcuirtear chun cinn táirgí tráchtála áirithe.

· Iarrann an tAire ar údaráis scoile smaoineamh go cúramach ar na himpleachtaí a bhainfeadh le haon chás a thiocfadh chun cinn ina mbeadh an iomarca brú ar thuismitheoirí táirge tráchtála éigin a cheannach. Tá an tAire cinnte go smaoineoidh údaráis scoile ar sin, agus go ndéanfaidh siad gach rud indéanta chun cosc a chur ar aon chleachtadh domhianta cosúil leis. (Lámhleabhar Chomhaltaí an Bhoird Bainistíochta, CPSMA,2007)

· Níl forbairt na scoile nó forbairt dhaltaí na scoile ag croílár tionscnaimh bhailiúcháin airgid a eascraíonn as gníomhaíochtaí tráchtála, mar is é an aidhm atá acu ná a sciar féin den mhargadh a mhéadú dá gcumhlachtaí féin nó cur lena gcuid díolacháin. Mar sin, ba chóir smaoineamh go cúramach ar na tionscnaimh sin sula nglactar leo. B’fhéidir go dtéann na tionscnaimh sin le haidhmeanna na scoile, ach b’fhéidir nach dtéann siad agus go mbainfeadh siad drochúsáid as dúthracht na leanaí. (Lámhleabhar Bainistíochta an Oideachais Bhunscoile, 2.16) 
· Féach ar lth. 14 de Nuachtlitir IPPN, Eagrán 21, Meitheamh 2004 freisin.
B’fhéidir go mbeidh ar an scoil aghaidh a thabhairt ar na ceisteanna seo a leanas: 
· An dtéann an imeacht/an comórtas le héiteas na scoile? m.sh. an gcuirfear bac ar rannpháirtíocht daltaí mar thoradh ar leibhéil inniúlachta, inscne, cúinsí airgid 7rl. nó an mbeidh deiseanna chothroma ag gach aon duine?
· An dtéann rannpháirtíocht le tosaíochtaí aitheanta na scoile ag aon uair ar leith? 
· Ar cheadaigh an Bord Bainistíochta an rannpháirtíocht sin? 
· An gcuireann rannpháirtíocht brú iomarcach ar thuismitheoirí/ghaolta m.sh. an bhfuil orthu earraí de dhéantús áirithe a cheannach, suaitheantais a bhailiú ... An ndeachthas i gcomhairle le tuismitheoirí agus ar cuireadh a ndearcaidh san áireamh nuair a rinneadh cinntí faoin rannpháirtíocht?
· An féidir slite a aithint ar féidir leis an imeacht/comórtas/spreagtha tacaíocht a thabhairt do ghnéithe den churaclam? m.sh. Feasacht agus Cúram Comhshaoil, Ceol – seinm/amhráin a chasadh...    
· An dtreisíonn rannpháirtíocht naisc na scoile leis an bpobal áitiúil?
· Má tá cuspóir catharnachta i gceist, ar chóir é sin a chur san áireamh?  Cé a dhéanann deimhin de go bhfuil an t-urraitheoir bona fide? m.sh. cén céatadán den airgead a thugtar don charthanacht?
· An bhfuil an tairbhe a bhaineann na daltaí/an scoil as an tionscnamh i gcóimheas leis na buntáistí tráchtála a bhaineann na spreagthóirí as?  
· Cé mhéad ama teagaisc/foghlama ar gá é a chur i leataobh d’aon tionscadal ar leith? 
· Ar chóir líon na n-imeachtaí/na gcomórtas a rialú thar an scoilbhliain chun a chinntiú nach mbaintear aird na scoile ón gcuraclam níos leithne?
· Cé a shocraíonn cé mhéad comórtas/imeachtaí/spreagthaí a mbeidh an scoil páirteach iontu agus cad iad na cinn a bheidh i gceist?
· An féidir leis na daltaí rogha a dhéanamh? An féidir le múinteoirí aonair rogha a dhéanamh? An féidir le tuismitheoirí rogha a dhéanamh? An ndeachthas i gcomhairle le gach grúpa acu sin sula ndearnadh an cinneadh maidir le rannphairtíocht?
· Cén tionchar a bheidh ar chláir ama, maoirseacht 7rl. má roghnaíonn roinnt daltaí/múinteoirí gan páirt a ghlacadh sa tionscnamh?
· An féidir comhaontú a dhéanamh ar chritéir chun gur féidir teacht ar chinntí ar shlí éifeachtach?
· An féidir imeachtaí a chur ar fhéilire na scoile ar shlí shoiléir chun go mbeidh daoine ar an eolas fúthu sula gcuirtear tús leo, agus chun gur féidir an tionchar iomlán a bheidh ag na himeachtaí sin ar am na scoile a mheas?
· An mbíonn aon impleachtaí ann maidir le hárachas, maoirseacht agus toiliú tuismitheoirí má tá gá ann grúpaí leanaí a thógáil ó láthair na scoile chun páirt a ghlacadh i gcomórtas/imeacht? Cé a dhéanann deimhin de go gcomhlíontar na riachtanais sin le haghaidh gach imeacht nach dtarlaíonn ar láthair na scoile?
· Eile...
Tar éis measúnú a dhéanamh ar na ceisteanna thuas, an féidir leis an scoil ráiteas gearr a dhéanamh a mhíneoidh cur chuige na scoile ina iomláine maidir le cleachtas i leith rannpháirtíochta i gcomórtais, imeachtaí agus spreagthaí? 
Cé atá freagrach as an ráiteas sin a scaipeadh chuig na páirtithe ábhartha uile? An ndéanann an duine/na daoine céanna monatóireacht ar chur i bhfeidhm na gcinntí?

